
9 - 11 кластар өсөн интернет - олимпиада  һорауҙары
1. Ж. Кейекбаевтың «Туғандар һәм таныштар» романынан килтерелгән өҙөктән диалектизмдарҙы билдәләргә: Староста булып һайланғас, Ғариф бигерәк фартауайға әйләнеп китте; ул, Иҙелбашына барып, Ҡатай яғынан нәҙек билле, киң яурынлы, ялбыр яллы, аҡ бәкәл, яра-ҡашҡа ерән бер һәүерек алып ҡайтты. Санаға йә кырандасҡа еккән саҡта, ерәнсәй уйнаҡлап, бейегән һымаҡ тыпырсынып, сапсынып, йөрәге түҙмәй, бауырһып торор ине. Ә инде ултырып, дилбегәне берҡағыу менән, ул, туп кеүек тәгәрләп, йән-фарман сүкетеп сығып китер ине; уның артынан буран сығып ҡала торғайны.

Ғариф тирәһендә ялағайланып йөрөүселәр, уның һәрәпселәре, ерәнсәйҙе маҡтап бөтә алманылар, һәм төрлө кеше төрлөсә юраны: 

· Әх, менеп, суммала бүре һуғырға…

· Ҡар ярыуға бик шәптер был хайуан.

· Күренеп тора инте, һуҡыр күрәҙә лә кәрәкмәй…

· Эйе ләһә. Түшен ҡара, түш нинтәй киң бит…

· Аласабыр нәҫеленәнтер был. Йәйгә сыҡҡас, һабан туйынта йүгертеп ҡарау кәрәк был хайуанты.

2. Бирелгән һөйләмдә өс төрлө тел күренешен билдәләргә: 
1) морфологик үҙенсәлекте; 
2) һүҙҙәрҙең лексик үҙенсәлеген; 
3) һүҙбәйләнештәрҙең лексик үҙенсәлеген: 
Ләкин ҡыуғынға типһә тимер өҙөрлөк көслө, йөрәкле егеттәр генә йөрөй, ни өсөн тиһәң, ҡыуғын бик хәтәр эш: тамырға эләгеп торған йә ағас төбөнә эркелеп килеп тығылған бүрәнәләрҙе багор менән төрткөләп ағыҙғанда, ҡыуғынсы ҡайһы саҡта, яҙатайым һыуға төшөп, ағып та китә һәм һыуға батып үлә (Ж. Кейекбаев). 
3. Шиғырҙа инверсияларҙы билдәләгеҙ:

Тармаҡ-тармаҡ булып һабаҡтары

Үҫеп ултыра бер гөл янымда;

Тере, йәшел, ҡуйы япраҡтары

Ҡаплап алған һәр бер яғын да.

Япраҡҡайҙар бар ҙа башын эйеп,

Тәсбих әйтеп тора тын ғына;

Көмөш пәрей һыйпап киткән кеүек,

Өҫтәрендә яҡты нур ғына (Ш. Бабич).

 Парлашыу юлы менән яһалған һүҙҙәрҙең ниндәй мәғәнәле һүҙҙәрҙән яһалыуын билдәләп, аңлатып яуап яҙырға. 
4. Һөйләм ниндәй конструкцияға ҡарай, аңлатып яҙырға:
Ташбатҡан ауылындағы ҡатын-ҡыҙҙар быға тиклем сепаратор тураһында сала-сарпа ишетеп кенә беләләр ине, «һөт машинаһы» тураһында уларҙың аңы бик тар ине һәм, Әхмәдиҙең йәмәғәте Факиһанан ишетеп, ул хаҡта ғәжәпкә ҡалып һөйләй торғайнылар 
(Ж. Кейекбаев).
5 . Текстың жанрын билдәләгеҙ, аҫтына һыҙылған һүҙҙәрҙең мәғәнәһен аңлатырға:

Ташбатҡан ауылының ҡояш яғы типһен. Үҙәштенең түбән ағышында оҙон-оҙон киң туғайҙар бар. Унда иген сәсәләр.   Артабан ҡыйылып ятҡан күк арҡалар һуҙыла, уйым-уйым урмандар һәм үткәүелдәр осрай. Арҡаларҙы артылғас, һарҡыу менән йәнә уйпатҡа барып төшәһең.


Ауыл тирәһендә сейәле түбәләр, тәпәшәк кенә биләндәр бар. Шул биләндәрҙең береһен ауышҡас, киң бер уйпат эсендә, Үҙәштенең түбән ағышында, уны ике яҡлап, Ғөмәр ауылы ултырған (Ж.Кейекбаев). 
6. Шиғырҙы тапҡыр, һығылмалы, образлы итеүсе берәмектәрҙе билдәләргә: 

Тын ғына, тып-тымыҡ бер төн ине,
Шишмәкәй шылтыр- шылтыр- шылтыр ине…
Йыраҡтан гөлдөр-гөлдөр арба килә,

Ул да тынлыҡты ҡуйыртыр өсөн генә;

Аръяҡта бер эт өрә, ул шул тынлыҡты

Ҡолағыма ҡыуып кертеү өсөн генә… (Ш. Бабич).
7. Түбәндә бирелгән шиғыр тексы ниндәй ҡатмарлы синтаксик конструкцияға  ҡарай:

Бир һин миңә, яҙмыш, барын да бир:

Көндөҙ – ҡояш, төндә айын бир,

Борма-борма барыр юлымды бир,

Юл ситенә ап-аҡ ҡайын бир…

Ҡайғырырға ҡара ҡайғымды бир,

Шатланырға яҡты шатлыҡ бир,

Иң яратҡан ауыр эшемде бир

Һәм, эшемә ҡарап, ҡашыҡ бир.

Йылы яҙҙар, уҫал ҡыштар бир,

Ҡыштарҙан да уҫал дуҫтар бир.

Дуҫтарымдың ҡәҙерен белер өсөн,

Дуҫтарымдан күберәк дошман бир.

Ғүмер буйы янып көйөр өсөн

Мөхәббәт бир…

Бөгөн биралмаһаң,

Иртәгә бир – көтөрмөн.
Тик береһен дә ярым-ярты бирмә,

Бөтөнләйгә бир һин – бөтөнөн (Ә. Атнабаев).

8. Һөйләмдә аҫтына һыҙылған һүҙҙең мәғәнәһен аңлатырға,

 Жәлил Кейекбаев ниндәй тел күренешен ҡулланған: 

Ташбатҡан халҡы урмандың ҡәҙерен белә хәҙер, сөнки улар урман кәсебе менән көн күрәләр: йәй көнө, йүкә ағасы ашҡаяҡ саҡта, улар бөтә ауыл менән һалабаш төшөрәләр, тау араларында баҙ ҡаҙып, ҡайын дегете үртәйҙәр; ҡатын-ҡыҙ, хатта аяҡтан баҫҡан бала-сағаға тиклем имән, тал ҡайыры һуйырға йөрөйҙәр.  
9. Бирелгән шиғыр  юлдарының идея йөкмәткеһе, художество һәм грамматик үҙенсәлеге ниндәй саралар менән сағылдырылған?

Зәңгәр күк – тажым, сыбар ер – тәхетем,

Үҙем – азат йән, аҡ ҡояш – бәхетем.

Йондоҙҙар һәм ай – серсе дуҫтарым.

Һандуғас, турғай – йырсы ҡоштарым 

10. Рахманғол килгәндә, Ғариф, яҙыу-һыҙыу эше бөткәс, билдәле, һикегә көрәгә менән бал килтереп ултырта, һый-хөрмәт итә (Ж.Кейекбаев).
Һөйләмдең схемаһын төҙөргә, төҙөлөшө буйынса ниндәй һөйләм, аҫтына һыҙылған һүҙҙәрҙең яһалышын аңлатырға. 

11. Аҫтына һыҙылған конструкцияларҙың һөйләмдә башҡарған вазифаларын дөрөҫ билдәләргә:

Унан инде ике староста, бисәләре менән ҡушарлап, ике ауыл араһында кәләп һалған кеүек, алмаш-тилмәш ҡунаҡҡа йөрөшөп,тәңренең бирмеш көнө бал эсеүҙән бушамайҙар (Ж.Кейекбаев).
12. Түбәндәге шиғыр юлдарында ниндәй морфологик үҙенсәлек сағылдырылған, һәм был конструкция нисек атала?
Урамдар ҙа, урмандар ҙа – 

Бөтәһе лә иҫке таныштар;

Был баҫыуҙар – минең баҫыуҙар бит,

Был арыштар – минең арыштар.

Бер ҡысҡырып ебәреүем була – 

Таный улар мине тауыштан (Ә. Атнабаев).
13. Мин бит һаман онотманым һине:

Күрше ҡыҙы – зәңгәр кейгән ҡыҙ,

Сиған кеүек, ҡулдарымдан ҡарап,

«Бәхет ҡошоң килер», –   тигән ҡыҙ.

Юрағаның дөрөҫ булманы бит:

Бәхет ҡошо миңә килмәне  (Ә. Атнабаев).
 Бирелгән һөйләмдә ни өсөн ике нөктәләр  ҡуйылған, уй-фекергә ниндәй мөнәсәбәтте белдереү өсөн ҡулланылған? Аңлатып тулы яуап яҙырға.

14. «Һағынғандай егет һөйгән ҡыҙын,
Һағына, имеш, болот йылғаны».
Һөйләнеме быны кемдер миңә,

Берәйһеме шулай йырланы?

Һандуғаслы туғай баландары

сәскә ҡойоп, емеш көткәндә,

Йөрүҙәндең һутлы ирендәрен

Сағыу ҡояш ҡайнар үпкәндә,

Беҙ Йөрүҙән буйлап килә инек(Р. Сафин).

Һөйләмдә аҫтына һыҙылған конструкциялар ниндәй синтаксик функция үтәй, аңлатып яҙырға:

15. Түбәндәге шиғыр юлдарынан төрлө һынландырыу (һүрәтләү) алымдарын табып, уларҙың нисек аталғанын билдәләп, тулы яуап яҙырға: 
Сайпылышып шатлыҡ тулҡындары,
Сәп-сәп бәрелә күңелем ярына;

Шул шатлыҡтар менән ҡаршы торам

Был донъяның барлыҡ зарына.


Айға мендем, ай нуры менән ҡойондом, уйнаным,

Күп һөйөндөм, һөйөнөс менән туйындым, туйманым.

Туйманым, айҙан уҙып, мендем ҡояшҡа ашҡынып,

Юҡ, шулай ҙа булманы ташҡын күңелде баҫтырып…(Ш. Бабич). 

16. Ғәҙәттәге телмәрҙә, үҙ-ара әңгәмәләрҙә, күргән-белгәндәр тураһында фекер уртаҡлашыуҙа  ҡулланылған стиль нисек атала, дөрөҫ яуапты билдәләргә:
А) йәнле һөйләү стиле
Б) диалог
В) хикәйәләү
Г) һөйләм
17. Тыныш билдәһе йәйә ҡуйылышын аңлатып яҙырға:

Ҡаршыһында түтәл-түтәл гөлдәр

Изге ялҡын булып яналар,

Баш өҫтөндә таңдан ҡоштар һайрай,

Эргәһендә һайрай балалар.

Ә артында уның сал бер ҡатын

(Ил инәһе – улдыр, моғайын).

Нисәмә йыл индеөнһөҙ илай,

Һалҡын ташҡа терәп маңлайын (М. Кәрим).

18.  Түбәндәге шиғырҙа «Ҡара»  һүҙе ниндәй мәғәнәләр бирә, ниндәй һүҙ төркөмө, ниндәй һөйләм киҫәге булып килгәндәр  ? Автор ниндәй маҡсат менән ҡулланған? 
Ҡара булһын беҙҙең һөргән ерҙәр,

Ҡара бәрхәт кеүек булһындар,

Шул бәрхәттә бойҙай башаҡтары

Бәхеттәре менән уңһындар!
Ҡара булһын – 

ҡарлуғастар булһын,

Булһын, әйҙә, ҡара ҡарғаһы;

Аҡ төндәрҙе  бигерәк матур, тиҙәр,

Миңә оҡшай ләкин ҡараһы!

Миңә оҡшай һинең ҡаштарыңдың,

Сәстәреңдең ҡара булғаны.

Батырлыҡтар ерҙә ятмай ҡалмай,

Аҡҡа ҡара менән яҙыла.

Ҡара булһын – 

Һәм кешеләр белеп тыуһын

Ҡара төҫтөң мәңге булаһын,

Ҡайғылар ҙа булһын – 

ҡара булһын,

Ә күңелдәр, 

Тик күңелдәр ҡара булмаһын! (Ә. Атнабаев). 

19. Күсмә мәғәнәләге аныҡлаусыларҙы табығыҙ. Ундай аныҡлаусылар ниндәй һүрәтләү сараһы тип йөрөтөлгәнен билдәләргә:
1.Зөфәр – киң бурһыҡ битле, йомро башлы, йыуантыҡ ҡына үҫмер егет (Х. Ғиләжев). 2. Айһылыу, оҫта ҡулдар эшләгән мәрмәр һын шикелле матур кәүҙәһен стенаға терәп, бешкән сейә шикелле һутлы ирендәрен ныҡ ҡымтып, көслө ихтыярҙы аңлатҡан аҡыллы, баҙыҡ ҡараштарын ҡайҙалыр алыҫҡа төбәп, шәл бәйләп ултыра. Уның ғәжәп нәфис, нәҙек оҙон бармаҡтарының йөрөшөнә күҙ эйәрмәй. Емеш менән Иштуған, берсә Айһылыуҙың һылыу йөҙөнә, берсә уның ҡулдары тыуҙырған сихри матурлыҡҡа һоҡланып, тын да алмай, уның ҡаршыһында ултыралар. Айһылыуҙың сынаяҡ кеүек аҡ тигеҙ тештәренән һылыу битенә аҡ нур һибелә (З. Биишева). 

20. Шиғырҙа метафораларҙы табып, улар исем метафоралармы, ҡылым метафоралармы икәнен билдәләргә:

Их, рәхәт шыуа сана, юрта ат талғын ғына,

Яҡ-яғымда киң ялан йоҡлап ята тып-тын ғына.


Алдымда аҡ ҡар йәйелгән, ялтырап аҡ-аҡ булып,


Ынйы-мәрйендәр сәселгән өҫтөнә ваҡ-ваҡ булып.

Юл ситендә ҡар киҫәктәре торалар теҙелешеп,

Барыһы ла эйелеп ҡалалар, хуш-иҫән бул, тиешеп.


Аҡ ҡояш нур ептәрен һуҙған да ергә нур һибә,


Нурлы ептәрҙән ағып, моңло күңелгә йыр килә.

Йырлай башлайым, шунда һалҡын ел иҫеп, йырҙы киҫә,

Ай, уҫал ел ҡырҙағы бар йәмде, бар моңдо киҫә  (Ш. Бабич). 

